
UPU TOMUA 

 

Ia faamanuina le Atua e ou le mana ma le viiga uma lava, ina ua 

aulia mai e lana Ekalesia lenei tausaga 2025 i lana taitaiga alofa. 

Faamalo tatalo. Auā e le taumateina, o le mana o la outou tatalo na 

malolosi ai le soifua faale-agaga o tatou tagata lotu ao feagai ai ma 

feau o lena tausaga ua tuanai ai. 

 

O lea ua maea la tatou tusi mo lenei tausaga 2025. E faafetaia ai le 

tapenaga maea a le susuga i le faifeau ua penisione o Oliva Tiai, na 

saunia le vaega muamua o le tusi mai ia Ianuari e oo ia Iuni 2025. 

Ao le vaega mulimuli na vaevaeina masina i le au uso faifeau i 

Samoa nei – Letaulau Pesaleli, Namaia Kofe, Kirisimasi Sani, Eric 

Mulitalo, Valaauina Taumua ma so’u faatauvaa. O le tusi o le 

tausaga 2026, ua tofia i ai le sausuga Letaulau Pesaleli ma 

Kirisimasi Sani, o sui o le Matagaluega Faleata. 

 

Faafetai 

 

 

 

U.Te’o.  

Failautusi 

Ianuari 05 – 11 

Tusi Faitau: Salamo 1: 1-6 

Manatu Autu: O le malaga toe amata 

 (The journey restarts) 

 

Faafetai 

Faafetai i le alofa faapalepale o le Atua, tatou te le i fano ai faigata o 

le malaga faale faatuatua o lena tausaga tuai.  Ona o le avanoa o lona 

alofa tunoa, e mafai ai ona toe faalelei ai le malaga ma le Alii i lenei 

tausaga. Ona o le faaolataga ua saunia e Keriso, o le a le iuvale ai soo 

se faigamalaga i le faatuatua. 

 

Faatoesega 

Ona o a tatou upu ma amioga, sa faalavelaveina ai le savaliga a isi 

kerisiano.  O lo tatou le faia o le amiotonu a le Atua i lena tausaga. Ua 

leai ni fua lelei o le malaga ma le Alii, ona ua tosina i tatou i ala o le 

lalolagi. 

 

Manaoga 

Ia tautoaluaina i tatou e le mana o le Agaga, i le faigamalaga amata o 

lenei tausaga.  Ia mana la tatou tatalo mo Samoa ma ona tagata aemaise 

o le Ekalesia ma lana molimau. 

 

Ianuari 12 – 18 

Tusi Faitau:  Faataoto 3: 21-26 

Manatu Autu:  Savavali ma le Atua 

  (Walking with God) 

 

Faafetai 

Faafetai i le Atua ona o le poto ma le faautauta, na faafoe ai faiva ma 

tiute o le malaga ua tuanai. Ona o Iesu ma le faaolataga ua laulelei ai 

le ala mo soo se kerisiano faimalaga. 

Faatoesega 

Ona o lo tatou le talia o le musumusuga a le Agaga e fai ma  taiala, 

ona o lo tatou faamaualuluga ma le faafiapoto. Ona  ua  tatou ta’ita’i 

seseina tagata mai ala o le Atua. 

 

Manaoga 

Tatou tatalo ia iai le faamaoni o le Atua i e ua fai ma taitai malaga i 

soo se valaauina, e taunuu manuia ai faamoemoega lelei. Tatalo mo 

mafutaga  a matua ma fanau, ia taitaiina i latou e le Agaga, i lenei 

tausaga. 

 

Ianuari 19 – 25 

Tusi Faitau:  Mareko 6:7 - 13 

Manatu Autu: Ave na o mea e moomia i le malaga 

(Take what is essential for the journey) 

 

Faafetai 

Faafetai i le faamaoni o le faasoa o le Atua mo i tatou i aso uma. E ui 

i lo tatou leaga, ae tele pea lona alofa tunoa mo i tatou. Ona o le 

faaolataga na saunia e Iesu, o lo tatou oso lea e lava ma totoe mo le 

malaga faa-le- faatuatua. 

 

Faatoesega 

Ua faigata le savaliga i le ala, ona e le o mafai ona tatou lafoai mea 

ua le tatau mo le malaga. Ona avea o tatou vaivaiga ma avega 

faaopoopo i le malaga a le fanau a le Atua. 

 

Manaoga 

Tatou tatalo i le mana o le Agaga Paia, na te tapena i tatou mo le ola 

auauna atu mo isi.  Ia foai mai le lototele tatou te faia ai mea tonu uma 

e manuia ai le fanau a tagata.  Ia foai mai mea ua tatau mo le malaga 

o loo faaauau. 

Ianuari 26 – Fepuari 1     ASO SA O TUPULAGA 

Tusi Faitau:        Faataoto 16: 7-10 

Manatu Autu: E filifili saoloto lou ala, ae faato’a tonu i le 

 taitaiga a le Agaga Paia. 

(You’re free to choose your way, but justifying 

it is by the guidance of the Holy Spirit) 

Faafetai  

Faafetai ona o le filifiliga saoloto mai le Atua mo le tagata e filifili ai 

mea lelei mo le ola.  Faafetai ona o le filifiliga alofa na faia e Keriso, 

ua maua ai lo tatou saolotoga i le ola atali. Faafetai ona o lona filifilia 

o i tatou i tiute ma faiva eseese, ua tatou saoloto ai i ona manuia. 

 

Faatoesega 

Ona o lo tatou faaaoga sese o le filifiliga saolotoga, ua tatou soona faia 

ai ma mea e le finagalo iai Atua. Ua ese ala e filifili ai fanau o nei aso, 

ua tosina i le lalolagi, ae ua mamao ma ala ole Atua. Ua vaivai le 

galuega molimau a matua ma le Ekalesia mo fanau. 

 

Manaoga 

Tatou tatalo mo tupulaga ma fanau uma a Samoa ma le Ekalesia, ia 

tumau i le ola ia Keriso.. Ia iloa e fanau ona faautauta i avanoa ua tatau 

i le saolotoga, ne’i faaseseina ai o latou lumanai i mailei a le fili. 

 

Fepuari 02 – 08 

Tusi Faitau:  1 Timoteo 4:1-5 

Manatu Autu Tapena e fetaia’i ma aoaoga sese e lu’iina ai 

 lou faatuatua 

(Prepare to counter false teachings that 

challenge your faith) 

Faafetai 

Ona o le galuega a le Agaga o loo taitaiina ai lana Ekalesia. Ona o lona 

faamalosi i ona tagata i le uiga moni o le faatuatua, e faavae i le Alii 

toetu.  I le mana o le tatalo, o loo maua ai le mafanafana o le au 

faatuatua e fesagai ai ma luitau o aoaoga sese.  

 

Faatoesega 

Ona o le toatele ua faaseseina i taofiga sese ua fesouaina ai lo latou 

faatuatua i le talalelei o le olataga. Ona o le vaivai o le ola tatalo, e 

tetee atu i aoaoga sese ua pei o se tai faana’e, ua tele ina tafefea ai 

nisi. 

 

Manaoga 

Ia aumai e le Agaga le mataala ma le lotomau e taofi ai i le faatuatuaga 

moni ua aoao mai e Iesu mo i tatou.  Ia faamanuia ma faamalosia le 

molimau a matagaluega i atunuu i fafo ma Samoa nei, ina ia ola 

lauusiusi pea  le talalelei a lo tatou Atua. 

 

Fepuari 9-15 

Tusi Faitau:  Esekielu 3: 15-21 

Manatu Autu:  Ta’u atu le amiotonu a le Atua 

 (Preach God’s righteousness) 

 

Faafetai 

Ona o le Atua ma lana faasoa mo tagata uma. O lana amiotonu ua 

tauamiotonuina ai tatou i le faaolataga ia Iesu. I le galuega folafola a 

le Ekalesia, o loo momoli ai pea le feau e uiga i le amiotonu a le Atua 

e tatau ona olaina e tagata uma. 

 

Faatoesega 

Ona o loo tatou amio pea i amioga toilalo a le lalolagi. O le le atagia o 

le amiotonu a le Atua i le faatinoga o a tatou faaiuga fai, ua tele ina 

olopalaina ai isi kerisiano. 

Manaoga 

Ia taitaiina pea Samoa ma ona tagata e le amiotonu a le Atua.  Ia atagia 

le amiotonu  a le Atua i ta’ita’i o Samoa ma le Ekalesia aua le ola 

manuia o ona tagata.  Fesoasoani mai le Agaga e tafiesea faiga le 

amiotonu, ua taotaomia ai le ola o nai o tatou tagata. 

 

Fepuari 16 – 22 

Tusi Faitau  1 Peteru 5: 6-11 

Manatu Autu  Tuu i le Atua ou popolega 

    (Leave your anxieties to God) 

 

Faafetai 

Faafetai i le faamalosi mai o le Agaga, ua maua ai le mautinoa i ituaso 

tatou te soona popolevale ai. Ona o luitau o le ola popole, ua aoao mai 

tatou te saili ai ma le faamaoni i le Alii i le tatalo. 

 

Faatoesega 

Ona e galo le Atua i taimi o le lagi lelei, ae faato’a manatua pe a lofia 

i le lē mautonu. Ona o le papaú o le ola faatuatua i taimi faigata. Ua 

tatou faatupu le fefe i tagata ona o a tatou faaiuga fai. 

 

Manaoga 

 Ia auai mai pea le Agaga na te aveese mea o loo mamafa i le ola o le 

au faatuatua. Talosia i latou o loo saisaitia olaga ona o le ola le 

mautonu.  

 

Fepuari 23 – Mati 01 

Tusi Faitau  Faataoto 12: 24-28  

Manatu Autu  Mataala! i ē faavãivaia lou valaauina 

(Watch out! for those who discourage your 

calling) 

Faafetai 

E ui e taumafai mai pea le alii o le lalolagi e faavaivaia lo tatou ola, ae 

faafetai i le Agaga o le Alii, o loo ia tautoaluaina pea i tatou. Ona o le 

alofa tausi mai o le Atua,  ma ona manuia ua foai mai.  

Faatoesega 

Ona o lo tatou fiu gofie, ma lo tatou le faamaoni i o tatou tiute fai. Ona 

ua fai i tatou ma faavaivai i le faatuatua o isi kerisiano. Ona o lo tatou 

faavaivai i le tatalo.  

 

Manaoga 

Ia faalototeleina i tatou e le mana o le Atua, e faia ai galuega i le 

faamaoni ma le loto atu i le Alii. Ia faatupu le galulue felagolagoma’i 

ma le fefaamalosiai o le tasi i le isi. Tatalo, ia maua le loto fiafia e faia 

ai mea uma ma le mautinoa, i le faatasi mai o le Alii. 

 

Mati 02 – 08 

Tusi Faitau  Tanielu 9: 3-7 

Manatu Autu  ‘Saunia oe mo Keriso e ala i le tatalo 

                                  (Empower yourself for Christ through prayer) 

 

Faafetai 

Tatou faafetai ona o aoaoga a le Tusi Paia i le mana o le tatalo, mo le 

ola faatuatua o soo se kerisiano. Ona o le tatalo, o le ala sili lea mo 

tagata faatuatua e fesootai ai i le Alii. Ona o tatalo a o tatou matua 

tausi, o loo manuia ai lo tatou alofaiva i feau ma galuega.  

Faatoesega 

Ona ua vaivai le ola tatalo i lotu i aiga i taeao ma afiafi. Ua le faia o 

tatou tiute o le aoao o fanau i le tatalo i le Atua. Ua tatou maua fiafia 

manuia o le Atua, a ua tatou le faia lona finagalo.   

 

Manaoga 

Tatou tatalo mo lenei vaitau o le Fagafulu, tatou te faanono manu ai 

ma tatalo mo le lalolagi vevesi ia oo mai le filemu o le Alii. Tatou 

tatalo mo galuega a Ekalesia kerisiano uma, ia faamanaina e le Atua 

la latou molimau mo le tala o le faaolataga. 

 

Mati 09 – 15 

Tusi Faitau :  Roma 10: 6-13 

Manatu Autu :  Tautino lou faatuatua 

 (Proclaim your Faith) 

 

Faafetai 

Ona o le faatuatua i le galuega faaola a Iesu, ua fai ma faavae mausali 

o lo tatou faatuatuaga faakerisiano. Ona o le faatuatua o tuaa ua mavae 

ia Keriso, na taapena ai tatou e faauau le talalelei a lo tatou Alii.  

 

Faatoesega 

Ona o le vaivai o lo tatou ola talitonu i le mana o le Alii toetu.  Ona o 

le femoumoua’i o le ola faatuatua. Ona ua  tatou faalagolago ma 

talitonu i mea a le lalolagi e pala, a ua le faatuatua i le Atua. 

 

Manaoga 

Ia sufi pea ma faatumauina e le Agaga le ola faatuatua o le  ekalesia. 

Ia tatou faia galuega lelei uma i aiga, nuu, atunuu ma le ekalesia i le 

faatuatua, mo le viiga o le Atua. 

 

Mati 16 – 22 

Tusi Faitau:  Isaia 5: 4 – 7 

Manatu Autu  Ua tiga alofa le Atua 

 (God is heartbroken) 

Faafetai 

Tatou faafetai ona o lo tatou Atua; e telegese lona to’asa, ae tele mai 

pea lona alofa. O lona alofa na faaalia ia Iesu lona alo, e ui ina le 

faamaoni lo tatou alolofa ia te ia. 

Faatoesega 

Ona o le matagā o a tatou amioga, ua tiga alofa ai le Atua i le tele o 

tatou  ola agasala.  Ona o le leai o ni fua o le ola faatuatua. Ona o lo 

tatou loto ma’a’a ma le le faalogo i le musumusu mai o lona Agaga. 

 

Manaoga 

Ia toe fuatai’ina o tatou loto, e fua  mai ai fua lelei e fia silasila iai le 

Alii. Ia avea la tatou tautua i lana Ekalesia, o se vine e suamalie mo 

lona viiga. Ia tapena a tatou fanau ia fua tele mai i le faatuatua. 

 

Mati 23 – 29 

Tusi Faitau  Kolose 3: 5 – 11 

Manatu Autu  Ia maloloina faaleagaga. 

(Be spiritually healthy)  

 

Faafetai 

Tatou faafetai i le Atua na te le’i tuulafoaiina i tatou e fano i le agasala.  

Faafetai i le galuega faa misionare a le talalelei ua fai ma vai fofō faa 

le agaga o ē ua taumamao.Faafetai i le faaolataga na tapena e Iesu ua 

maloloina ai i tatou mai le agasala. 

 

Faatoesega  

Tatou faatoese ona o loo faalavelaveina pea lo tatou ola ofo atu mo le 

Alii ona o tu’inanau faa-le-tino. Ona o loo maua pea i tatou i gasegase 

o le ola faamaualuga, manatu faapito ma le vaai maualalo i isi. 

 

Manaoga 

Tatou tatalo ia maua e le au kerisiano uma le galulue faatasi e pei ona 

finagalo i ai le Alii. Ia lafoai o tatou tuinanauga ua faalavelaveina ai le 

ola faatuatua .  Tatalo ina ia maloloina faale agaga a tatou fanau mo lo 

latou ola faaaogaina mo le Atua. 

Mati 30 – Aperila 5 

Tusi Faitau:  Salamo 55:12-14 

Manatu Autu:  Faalata e le uo 

  (Betrayed by a friend) 

Faafetai 

Faafetai ia Iesu le uo sili ma lona soifua na ofoina mai mo i tatou..  

Faafetai i ā tatou uo o e faatupu lo tatou fiafia ma faamafanafana i 

taimi faigata. Ona o e ua alolofa faamaoni ia i tatou ona o le talalelei a 

Keriso. 

 

Faatoesega 

Faatoese ona o i tatou o uo e faalata pea i le Alii.  Faatoese i lo tatou 

taufaasese i isi o tatou uso a tagata. Faatoese ona o lo tatou le faamaoni 

ia tatou folafolaga. Ona o i tatou o uo mo aso uma ae le alolofa i aso 

vale. 

 

Manaoga 

Tatalo mo e ita mai ina ia maua le filemu o le Atua. Ia faa taumamamo 

tatou mai le faia  o  amio ma upu e faatupu ai le feitaga’i i le va ma isi 

tagata. Ia avea i tatou ma uo faatuatuaina a Iesu.  

Aperila 6 – 12 

Tusi Faitau:  Isaia 52:7-10 

Manatu Autu: Tula’i e momoli le Talalelei 

 (Arise to proclaim the good news.) 

 

Faafetai 

Ona o toa o le talalelei na asaina le lavelave ma fitā o le ala. Faafetai i 

le Talalelei ia Iesu Keriso ua feliuaina ai lo tatou ola.  Ona o lenei tala 

e le uma lona matagofie.  

 

Faatoesega                                                                                                                               

Ona ua toagaogao ē molimau i le Talalelei mo le lalolagi. Ona o lo 

tatou le olaina o le talalelei.  Ua tatou tala’i tatou, a ua le tala'ia le 

Talalelei a le Atua.  

Manaoga 

Tatou tatalo ia alu ma le mana le talalelei a le Alii i tuluiga uma o le 

lalolagi. Ia faamanaina ma faagaganaina e le agaga le galuega folafola 

o le talalelei. Tatou tatalo ia totofi nisi o ā tatou fanau mo lana feau. 

 

ASO VAIASO SA PAIA 

Aperila 13- 19 

Tusi Faitau:             Mataio 21: 12-17 

Manatu Autu:         O leTupu mo tagata uma. 

                                  (The King for all ) 

  

Faafetai 

Faafetai ia Iesu o le tupu o tagata uma. Faafetai ia Iesu le tupu na te 

amanaia lo tatou faatauvaa. Faafetai ia Iesu le tupu na maliu mo i tatou. 

 

Faatoesega 

Ona o a tatou agasala na faasatauroina ai lo tatou tupu. Ona o loo tatou 

sauaina pea  lo tatou Iesu le tupu. Ona ua le nofo tupu Iesu i ō tatou 

loto. 

 

Manaoga 

Ina ia saga viia le tupu mamalu i le soifua auauna o lana Ekalesia. Ia 

faia le finagalo o le tupu ae aua le faia o tatou loto. Tatou tatalo ina ia 

nofo tupu pea Iesu i o tatou loto. 

 

Aperila 20-26             VAIASO O LE TOETU                                                                                                                                                                                                                                                                                                                                                                                                                                                                                                                                                                                                                                                                                                           

Tusi Faitau:  Luka 24:1-6 

Manatu Autu:  O le Alii manumalo. 

  (The victorious Lord) 

 

Faafetai 

Ona ua faaalia le mana silisili ‘ese o le Atua i le toetu manumalo o 

Iesu.  Ona o le toetu o Keriso, ua maua ai le saolotoga mo tagata uma..  

Faafetai mo tina o uluai molimau o le toetu. Ona o lena manumalo ua 

fai lea mo i tatou. 

 

Faatoesega 

Ona o le le atoatoa o la tatou molimau mo le Alii toetu. E ui ua toetu 

Iesu, ae o loo tatou feoti pea ma toilalo i le agasala.  

 

Manaoga 

Ia faamalosi le Ekalesia i lana molimau ia Iesu le Alii manumalo. Ia 

tatou mautinoa le uiga moni o le toetu o Iesu.  Ia fai pea i tatou ma 

molimau o le Keriso toetu. 

 

Aperila 27 – Me 3 

Tusi Faitau:  Mataio 28:16-20 

Manatu Autu:  O lo tatou faasinomaga. 

  (Our identity.) 

 

Faafetai 

Ona o le toetu o Keriso ua avea ma o tatou faasinomaga i le ola 

faavavau e ala i le salamo faamaoni. Ona ua avea i tatou ma suli e  

molimau i lana talalelei. Ona ua tauaogaina i tatou ona o Iesu. 

 

Faatoesega 

Ona o lo tatou le faamaoni i le valaauina e avea ma soo.  Ona ua 

faaaoga sese lo tatou valaauina e faoa ai le viiga o le Atua.  

 

Manaoga 

Mo le manuia o le Atua e fai ai tagata uma ma soo o le malo o Keriso. 

I le mana o le Agaga e faatumuina ai faaleagaga Lana Ekalesia.  

 

Me 04-10 

Tusi Faitau:  Salamo 111:1-10 

Manatu Autu:  Tapuai faamaoni. 

  (Faithful Worship.) 

Faafetai 

I le alofa faamaoni o le Atua, ma le faaaliga o vavega o lona alofa 

tunoa i ona manuia.  Faafetai i lona tali mai i a tatou tatalo.  Faafetai i 

avanoa i a’oga eseese mo le a’oa’oina o tupulaga ma fanau a le 

Ekalesia. 

 

Faatoesega 

Ua tatou le tapuai i le agaga ma le faamaoni i le Alii.  Ona o tupua o 

le lalolagi o loo tatou tapuai pea i ai. Ua le mamafa i fanau le tapuai 

tatalo a nai matua i nei aso. 

 

Manaoga 

Ia faaolaola le ola matau o le Ekalesia e tapuai ai i le Atua. Talosia le 

tapenaga a le Ekalesia mo Lana Fono Tele.  Tatou tatalo mo Tina ma 

lo latou aso faamanatuina.    

 

Me 11-17  ASO SA O TINĀ 

Tusi Faitau:  Luka 14:34-35 

Manatu Autu:  O outou o le masima o le lalolagi 

  (You are the salt of the world )  

 

Faafetai 

Tatou faafetai mo le nanamu o Tinā ma lo latou sao taua i aiga, nuu 

ma Ekalesia. Faafetai ona o le alofa faa Tinā o le Atua mo lana fanau. 

Faafetai ona o le faaolataga a Iesu ua faafouina ai lo tatou faatauvaa.  

 

Faatoesega 

Tatou faatoese ona o lo tatou le amanaia o le galuega faa-tinā i totonu 

o tatou aiga. Ona o le sauaina pea o tinā ma tamaitai. Ona o lo tatou 

teena pea o le alofa faatinā o le Atua. Ua leai se nanamu o lo tatou avea 

ma masima i lo tatou valaaina 

Manaoga 

Tatou tatalo mo le manuia o tinā o le lalolagi. Ina ia manuia le Ekalesia 

ma lana galuega faa Tinā. Talosia le fono usu a le Ekalesia o lenei 

tausaga. Ina ia faamanuia i le sao o tinā i aiga, nuu, Ekalesia ma le 

malo.  

 

Me 18 – 24                  VAIASO O LE FONOTELE  

Tusi Faitau:  Numera 6 : 22-27 

Manatu Autu: O manuia e malamalama ai le ala 

   (Blessings that brightens the way) 

 

Faafetai 

Tatou faafetai aua o loo taitai le malamalama o le Agaga o le Atua mo 

i tatou.  Faafetai i faamanuiaga na folafola e le Atua mo la tatou 

faigamalaga. I le malamalama o le Atua na faaatoa i le toetu o Keriso. 

 

Faatoesega 

Ona o lo tatou o ese pea mai le malamalama o le Atua. Ona o le le 

atoatoa o lo tatou talitonu i le alofa o le Atua. Ona o loo tatou fiafia 

pea i amioga a le pogisa. 

 

Manaoga 

Ia suluia pea o tatou ala i le malamalama o le Atua. Ia manuia fuafuaga 

a le Ekalesia mo le atina’e manuia o aulotu i nuu ta’itasi.  Tatou tatalo 

mo nai tama ma tinā matutua i aiga, aemaise i latou o i falema’i ma 

nofoaga o tagata matutua. 

 

Me 25-31 

Tusi Faitau:  Salamo 118:5-9 

Manatu Autu:  Ia faalagolago i le Atua ae le o tagata 

  (Trust in God, not men.) 

Faafetai 

Ona o manuia o le Atua mo le tagata e faalagolago ia te ia.  Faafetai i 

lona Agaga o loo fai ma fesoasoani mo le tagata faatuatua. Ona o i 

latou o loo lagolago malosi e faatino galuega lelei e aunoa ma se taui. 

 

Faatoesega 

Ona ua tatou faalagolago i le poto, tamaoaiga ma le malosi ae 

faatuatuana’i le Atua. Ona o lo tatou mapo tofi ua faoa ai le mamalu o 

le Atua. Ua tatou fefefe e tutu i le mea moni mai le Atua, ina ua toatele 

i latou ua ‘au i le mea malosi a le lalolagi e fano ai. 

 

Manaoga 

Ina ia fesoasoani mai le Alii i o tatou puapuaga.Tatalo ina faatuatua 

tagata i le mana o le Atua ae le o lona malosi. Ia tatou faalagolago ma 

le lē faagaeetia i le mana o le Atua i le faatinoga o feau. 

 

Iuni 01-07 

Tusi Faitau:   Esera 8:21-23 

Manatu Autu:  Tatalo mo Samoa 

     (Pray for Samoa) 

Faafetai 

Ona o le saolotoga moni ua tatou maua talu Iesu Keriso.  Ona o le alofa 

o le Atua mo Samoa ma lona saolotoga ua aulia ai lona 63 tausaga. 

Faafetai i tuaa ua mavae na asaina fita o le saolotoga.  

 

Faatoesega 

Ona ua le moni le olaina o le faavae: ‘Ia faavae i le Atua Samoa’. Ona 

ua vaivai le leo faa perofeta o le Ekalesia mo le saolotoga o tagata. 

Ona tauau ina vaivai le ola tatalo o Samoa. 

  

Manaoga 

Ia faamanuia le Atua i taitai o Samoa ma ona tagata. Ina ia faalagolago 

pea le taitaiga o le malo i le Atua. Ia maua e Samoa le filemu ma le 

fealofani. Ina ia laveaiina Samoa mai mailei a malo tetele o le lalolagi.  

Iuni 08-14 

Tusi Faitau:  Faataoto 10:1-8 

Manatu Autu:  O fuafuaga atamai o nei, e manuia ai le taeao 

    (Wise planning today, benefits tomorrow) 

Faafetai 

Ona o le foafoaga matagofie na faia e le Atua,mo le tagata.  Ona o le 

natura ma puna’oa eseese o le foafoaga o loo faalagolago i ai le ola. 

Ona o le tomai ma le mafaufau lelei ua na tuuina i le tagata e tapena ai 

manuia mo le lumana’i.   

 

Faatoesega 

Ona o aafiaga o le lalolagi talu le ola lē faamalieina o le tagata. Ona o 

lo tatou faaaoga sese o le poto ma le atamai na aumai e le Atua. 

 

Manaoga 

Ina ia tatou maua le poto mai le Atua e tapena ai atinae mo le manuia 

o tagata. Ina ia faatumauina lana foafoaga ua oia ona o le tagata.  Ia 

manuia fuafuaga mo le manuia o lana Ekalesia. 

 

Iuni 15-21 

Tusi Faitau:   Ieremia 23:23-27 

Manatu Autu:  E leai ni mea e lilo i le Atua 

    (There are no secrets before God) 

Faafetai 

E le o natia e le Atua ana faamanuiaga mo tatou. Ona o le meaalofa 

sili sa lilo i le tagata ona o le agasala, na aumai e le Atua e ala ia Iesu 

Keriso. Ona o la ta tatalo na faia i le mea lilo, ua tali faaaliali mai e ala 

i mea ua foai mo le aso. 

 

Faatoesega 

Ua tatou manatu e lilo a tatou agasala i le Atua. Ona o lo tatou 

faavaivai ma le fiu gofie. Ona o lo tatou le saili i le Atua i le mea lilo 

i le tatalo. 

Manaoga 

Ia foai mai e le Agaga le mautinoa e iloa ai mealilo o lona malo.  Ia 

foai mai le poto ma le mataala tatou te filifili tonu ai.  

 

Iuni 22-28 

Tusi Faitau:   Iakopo 4:13-17 

Manatu Autu:  Saili i le ta’ita’iga a le Atua 

    (Seek God’s guidance) 

Faafetai 

Ona o ia na mua’i saili mai ia toe faaolaina le tagata. Ona o le taitaiga 

a lona Agaga e faatonutonu ai lo tatou ola valaauina. Ona o le Tusi 

Paia ua fai ma taiala o le ola faatuatua. 

 

Faatoesega 

Ona o lo tatou o ese pea mai le taitaiga a lona Agaga. O loo 

taitaiseseina pea lo tatou ola i mea o le lalolagi. I le lē faaalogo o fanau 

i le aoa'iga e manuia ai. 

 

Manaoga 

Ina ia tumau mai i ai tatou lana taitaiga e faatonu folau ai tiute ma 

faiva.  Ina ia faamalosia pea lo tatou ola saili i le Atua i le tatalo. Ia 

taitaiina pea a tatou fanau i lona alofa tunoa. 

 

Iuni 29 – Iulai 05 

Tusi Faitau: Auega 3:22-23 

Manatu Autu: Alofa tunoa – mautinoaina o lona mana 

 (Grace, knowing its power.) 

Faafetai 

Faafetai ona o le auai mai o lona alofa tunoa, ua manuia ai 

faamoemoega lelei.  O lea alofa na faaalia ia Iesu lo tatou Faaola, ua 

tatou maua ai le olataga. 

Faatoesega 

Ua tatou fiafia pea e alolofa i mea o le lalolagi e toilalo ai.  Faamagalo 

lo tatou le alolofa i isi tagata. 

 

Manaoga 

Ia aputiputiina i tatou i aao alofa o le Atua, e manuia ai le folauga o fai 

nei. Ia faamafanafanaina e ala i la tatou tatalo, e ua le alofaina i lenei 

olaga. 

Iulai 06 – 12 

Tusi Faitau: Roma 12:1-6 

Manatu Autu: Feliuaina, Faapaiaina 

 (Transformation, Sanctification) 

Faafetai 

Ona o le galuega a le Agaga Paia ua feliuaina lo tatou ola ma 

faapaiaina mo valaauina eseese.  O le toetu o Keriso ua fai ma taeao o 

le ola faapaiaina i lona suafa. 

 

Faatoesega 

O tatou loto ina maaa, ua faigata ona feliuaina e le mana o le Agaga.  

Ua le atagia le olaga e finagalo ai le Alii i ā tatou faatinoga.  Faamagalo 

lo tatou ola faafoliga. 

 

Manaoga 

Tatalo i le Agaga na te faapaia pea lo tatou ola mo ana feau.  Ia galue 

mai le Agaga e feliuaina loto ua faaseseina e le tiapolo ma ana mailei.  

Ia saga faapaiaina pea lana Ekalesia ma lana molimau. 

Iulai 13-19 

Tusi Faitau: Iona 4:1-9 

Manatu Autu: Pule Aoao a le Atua 

 (God’s sovereign rule) 

Faafetai 

Tatou faafetai ona o loo faaalia pea le pule aoao a le Atua i le ola o 

tagata uma. Mo lana tausiga i mea ua tatau mo lo tatou ola i aso uma. 

O lo tatou mautinoa o le auai mai o lona Agaga i ō tatou ituaso 

faigata. 

 

Faatoesega 

Faamagalo lo tatou fia faoa o le pule a le Atua i le faatinoga o tiute 

ua galulue ai.  Ua tatou le maua le lototele e onosaí ai faigata o lo 

tatou valaauina. 

 

Manaoga 

Tatalo i le Alii ia faia pea lona finagalo i le faatinoga o tatou tiute, ae 

aua le faia o tatou loto.  Ia lata mai le ituaso e faaalia ai lana pule 

aoao i loto o tagata uma o le lalolagi. 

 

Iulai 20 – 26 

Tusi Faitau: Ioane 6:3-13 

Manatu Autu: O nai mea iti e lava ma totoe, pe a i ai le 

Atua 

 (Little is much, when God is in it.) 

 

Faafetai 

Ia lagona le loto faafetai i faamanuiaga ua tatou maua. Ona o le lava 

ma totoe o le Atua mo ona tagata. Ona o le agalelei o isi tagata ua 

faasoa mai mo tatou.  O lona soifua atoa na ofo mai, ua lava lea mo la 

tatou faaolataga. 

 

Faatoesega 

O i tatou o eleele le malie i vai, i manuia o le Atua.  Faamagalo lo tatou 

manatu faapito i manuia o le Alii. Ona ua tatou faameo i nai mea iti ua 

tatou maua i le pule faitalia a le Atua i ona manuia. 

 

Manaoga 

Tatalo ia na foai mai pea mea ua tatau mo le aso mo le manuia o aso 

uma.Tatalo mo ona manuia faaleagaga mo le galuega faamisionare a 

lana Ekalesia.  Foai mai le faatuatua mautinoa i o tatou ituaso o mea 

iti. 

 

Iulai 27 – Aokuso 02 

Tusi Faitau: Mareko 11:1-7 

Manatu Autu: Asini, o se manu ave avega 

 (Donkey, a beast of burden) 

 

Faafetai 

Ia tatou faafetai e ui i le tele o mea o loo mamafa i lo tatou ola, o loo 

fesoasoani mai pea le Agaga e tausoa a tatou avega. Ona o le agalelei 

o nisi, ua fai ma faamamā avega mo tatou.  Ona o Iesu na ia tauave a 

tatou agasala uma i lona maliu ma lona toetu. 

 

Faatoesega 

Ona o a tatou agasala ua fai ma avega mamafa i le finagalo o le Alii.  

Ua fai foi tatou ma faamamafa i le ola taumafai o isi uso.  Faamagalo 

lo tatou sosola ese mai mea mamafa e lui ai le faatuatua. 

 

Manaoga 

Tatalo ma faamoemoe i le Agaga Paia e mama ai mea ua mamafa o le 

ola nei.  Tatalo mo le ola galulue faatasi e tausoa faigata o le ola tautua 

mo Keriso.  Tatou ave i le Atua mea ua soona mamafa, ona o lē ua 

leaga. 

Aokuso 03 - 09 

Tusi Faitau: 1 Tupu 2: 1 - 4. 

Manatu Autù: O le tamā o le meaalofa a le Atua. 

 (A father is a gift of God) 

 

Faafetai 

Faafetai i le Atua ona o lana meaalofa o tamā ua fai ma faamanuiaga i 

aiga. Faafetai ona o le sao o tamà i olaga o fanau. Faafetai i le Atua o 

lo tatou tamā i le faaolataga na ia faia mo i tatou e ala ia Iesu. 

Faatoesega 

Ona o lo tatou le amanaia o le leo faa tamā i totonu o aiga, nuu ma 

ekalesia. Tatou faatoese ona ua faaaoga sese e le toatele le tulaga faa 

tama e soona sauaina ai fanau ma tina. Tatou faatoese ona ua o tatou 

le manatua le Atua lo tatou tamā ma le faaolataga na ia saunia mo i 

tatou. 

 

Manaoga 

Tatou tatalo ina ia alofagia e le Atua tamā uma o Samoa i lo latou aso 

faapitoa. Tatou tatalo ina ia iloa e fanau, o le tamā o le meaalofa a le 

Atua.  Tatou tatalo i le Atua le tamā ina ia tumau pea lona faapalepale 

i lo tatou faatauvaa. 

 

Aokuso 10  - 16. 

Tusi Faitau:    Efeso 6: 1 - 3 

Manatu Autù:  Ia àva i Matua 

                      (Honouring parents) 

 

Faafetai 

Faafetai i le Atua ona o lona faamaoni o loo faaalia i le alofa faa- 

matua. Faafetai i le telē o le sao o tatou mātua i lo tatou ola faa-le -

agaga.  Faafetai ona o Iesu ma ana faaaoaoga i le taua o le ava i matua. 

Faatoesega 

Tatou faatoese i le Atua ona o le galo pea ia i tatou o le sao o nai matua 

i fanau ma aiga.  Tatou faatoese ona ua le gata ina tatou le ava i matua, 

ae ua sili ai lo tatou le ava i le Atua. 

 

Manaoga 

Tatou tatalo mo nai o tatou tamā ma tinā matutua, ina ia tausia pea i 

latou i aao agalelei o le Atua. Tatou tatalo mo tupulaga o nei aso, ina 

ia iloa ona àva i matua e manuia ai. 

Aokuso: 17 - 23 

Tusi Faitau:   Mataio 6: 25 - 26 

Manatu Autu: Tausiga a le Atua. 

                   (God's care) 

  

Faafetai 

Ona o le faamaoni o le tausiga a le Atua mo i tatou. Faafetai i lona 

faapalepale na te le amanaiaina o tatou faaletonu, ae foai mai pea mea 

ua tatau i lona alofa tunoa. Faafetai i le foai sili, ua aai ma feinu malilie 

ai le au faatuatua i le faaolataga ia Keriso Iesu. 

 

Faatoesega 

Tatou faatoese ona o le galo pea ia i tatou lona alofa mai. Ona o le leai 

o so tatou loto faafetai i ituaso e tele ai mea tatou te maua. Faatoese 

ona o le māmā i ai tatou o le togiola na foai atoa mai ai lona soifua ina 

ia magalo a tatou agasala. 

 

Manaoga 

Tatou tatalo ia faafualoa lana tausiga mo nai o tatou matua tausi. Ia 

faamamalu pea ona aao alofa i luga o Samoa ma ona tagata uma. Ia 

atagia lana tausiga i le faatinoga o a tatou feau, auā le manuia o aiga 

taitasi, aemaise o lana ekalesia.  

 

 

Aokuso: 24 - 30 

Tusi Faitau:   Ioane 4: 7 - 10 

Manatu Autu: Vaipuna o le ola 

                        (Fountain of life) 

Faafetai 

Tatou faafetai e le mavae le alofa faasoa o le Atua mo i tatou.  Faafetai 

ona o le vai o le ola na puna mai le satauro ua faainumia ai lo tatou 

galala, ua fanaufouina ai lo tatou ola na i le agasala. 

 

 



23 
 

Faatoesega 

Tatou faatoese ona o le sese o le nofoaga o loo tatou fiafia pea e utu 

vai ai. Faatoese ona o lo tatou teena pea o le vaipuna o le ola na saunia 

e Keriso i lona soifua.  

 

Manaoga 

Tatou tatalo i le Atua e faapupula lo tatou pogisa i lana meaalofa o le 

ola. Tatou tatalo ina ia puna pea i o tatou loto lenei vai puna o le ola 

na saunia mo i tatou e lo tatou Alii. 

 

 

Aukuso: 31 - Setema: 6. 

Tusi Faitau:  2 Korinito 9: 6 - 8 

Manatu Autù:  Foai ma le loto fiafia. 

                       (Cheerful Giving) 

 

Faafetai 

Tatou faafetai i le Atua i meaalofa e tele ua faamanuiaina ai tatou. Ona 

o le alofa faale Atua o isi uso a tagata ua alofaina ai tatou. Faafetai i le 

faaaoaoga o le foai na tapena e Iesu mo i tatou i lona lava soifua. 

 

Faatoesega 

Tatou faatoese ona o lo tatou le talitonu i le foai tatou te fai mo le Atua. 

Faatoese ona o lo tatou le 'au lagona o le foai na faia e Iesu mo lo tatou 

saolotoga.  

 

Manaoga 

Tatou tatalo ina ia aoaoina i tatou e faia a tatou meaalofa mo le Atua 

ma le loto fiafia.  Tatou tatalo ina ia mù a tatou taulaga ua faia ma le 

loto fiafia i le Atua ma lana Galuega Pāia. 

Setema 07-13.      ASO SA O LE TALALELEI 

Tusi Faitau: Filemoni 1: 4-15 

Manatu Autu:    O se tala o le leleiga 

 (A story of reconciliation) 

 

Faafetai 

Ona o le atoaga o le leleiga na faatino e Iesu Keriso ua magalo ai o 

tatou tagata pologa na i le agasala. Faafetai ona o le loto faamagalo ua 

aoaoina ai tatou, ua galo ai sese ma leaga o isi tagata.   

 

Faatoesega 

Ua tau le lagona le tala o le leleiga ina ua leotele le iuleo o le fia taui 

ma sui. Ua tatou taumamao ma le Atua, ua faigata ai ona faamagalo 

ma faagalo atu. 

Manaoga 

Ina ia foai mai lona filemu tatou te lavatia ai tiga ma leaga e lalafo mai 

e le laloagi ona o le talalelei. Ia faaaogaina lo tatou faatauvaa (i soo se 

feau) e atagia ai le finagalo o le Alii, i le tala o le leleiga. 

 

Setema 14 – 20 

Tusi Faitau: Esoto 14: 26-30  

Manatu Autu: Faailoa atu le Atua togiola 

   (Proclaim God the redeemer) 

 

Faafetai 

Ona o le faatuatua, ua tatou mautinoa ai o Ia lava o lo tatou togiola. 

Ona o lona alofa laveai mo i tatou i ituaso o faigata ma puapuaga. I le 

togiola ua faaolaina ai le tagata agasala i le toetu o Keriso. 

 

Faatoesega 

Ona o le lē faamaoni o la tatou molimau i Lana galuega togiola mo i 

tatou o Lana fanau.  Ona ua le atagia le Atua togiola i lo tatou ola 

fesootai atu i isi o tatou uso a tagata, ina ua fai pea i tatou ma faavaivai 

i lo latou ola ofoina. 

Manaoga 

Ia aoao mai lona Agaga ia faia ai tatou ma togiola mo nisi o ē fia maua 

le fesoasoani. Ia pai atu lona filemu mo tagata o loo feagai ma taua ma 

vesiga o nei ona po.  Ia leoleoina pea ma malutia i tatou e lona alofa 

tunoa tele. 

 

Setema 21 – 27 

Tusi Faitau: Ieremia 31: 

Manatu Autu: Avea lou loto ma afioaga o le Atua  

                                  (Make your heart God’s dwelling place) 

 

Faafetai 

Ona o ana tulafono ua fai ma taiala mo ē ua loto atu e faia lona 

finagalo. Ona o Iesu Keriso ma le togiola na ia saunia ua fai ma 

tulafono papa i o tatou loto ma agaga. 

 

Faatoesega 

Ona o lo tatou le faamaoni e ofoina atoa o tatou loto mo Iesu mo Lana 

Talalelei.  Ona ua tosina o tatou loto i mea faatauvaa e malaia ai. Ua 

vaevaeina le tino o Keriso ona o loto ina a le tutusa o le fanau a tagata. 

 

Manaoga 

Ia tatou fiafia e ofo atoa o tatou loto mo le talalelei a Keriso. Ia foaiina 

mai le loto mataala ma le faautauta e faatino ai le auaunaga mo Iesu 

ma lana talalelei.  Ina ia fai ma feagaiga fou i o tatou loto le alofa tatou 

te lavatia ai faigata o le ola nei 

 

Setema 28- Oketopa 04. 

Tusi Faitau  Luka 5: 27-29 

Manatu Autu  E taua lou ola i le Alii. 

   (Your life is significant to the Lord) 

Faafetai 

Ona o lona faaaogaina o tatou ola faatauvaa i tiute ma faiva ua 

faaaogaina iai tatou. Ona o le galue mai o le Agaga, ua feliuaina ai le 

ola tuai e fai ma ola fou ia Keriso. Ona o le soifua o Keriso, ua ta’u 

tauaina ai tatou i Lana faaolataga. 

 

Faatoesega 

Ua tele ina tatou le lagona le taua o lo tatou ola valaauina mo le Atua 

ma ana feau. Ua tatou le faatauaina le ola o isi kerisiano, ona o lo tatou 

manatu faapito ia i tatou lava. 

 

Manaoga 

Ia foai mai le loto mau e fai ma faavae mausali o lo tatou ola tautua 

mo ia. Ia faia pea le finagalo o le Atua i le faaaogaina o tatou ola mo 

ia. Ia tatou iloa ona faataua le ola o isi tagata, pei foi ona tatou iloa le 

taua o i tatou i lona finagalo. 

 

Oketopa 05 – 11 

Tusi Faitau:  Luka 2:41-52 

Manatu Autu: Lua te le iloa ea e tatau ona ou i le fale o lo’u 

Tama? 

(Did you not know that I must be in my Father’s 

house?) 

 

Faafetai 

Ona o meaalofa a le Atua e ala i fanau, ua mafai ai ona faaauau gafa o 

aiga, nuu ma ekalesia.  Ona o tiute a matua ua avea ai i latou ma uluai 

faiaoga i le faafaileleina o fanau. 

 

Faatoesega 

Ona o fanau ua latou le usiusitai i aoaoga lelei a matua, a ua faia lava 

mea ua latou loto i ai.  Ona o matua ua le faia o latou tiute i le aoao ma 

faasino le fanau i le ala e tatau ona savavali ai. 

Manaoga 

Ina ia fesoasoani pea le Agaga o le Atua e faasino i fanau le ala tonu e 

ao ona savavali ai.  Ia faamalosi pea le Agaga Paia i matua i le 

faatinoina o a latou tiute o le faafaileleina o fanau. 

 

Oketopa 12 – 18 

Tusi Faitau:  3 Ioane 1:1-4 

Manatu Autu: O le savavali i le upu moni, o le fiafiaga sili 

lea. 

   (Walking in the truth, is the greatest joy) 

 

Faafetai 

Ona o le alofa o le Atua e ala Lana upu moni, ua mafai ai ona aoaoina 

tatou ina ia iloa lona finagalo.  Ona o le fesoasoani o Lona Agaga Paia 

e faamalosi mai ia i tatou ina ai savavali i Ona ala. 

 

Faatoesega 

Ona o tuinanauga o le lalolagi ua avaga-gofie ai o tatou loto, ua le 

savavali ai e tusa ma lona finagalo.  Ona o lo tatou le tumau 

faamaoni i le Atua ma lona alofa tele mai. 

 

Manaoga 

Ina ia fesoasoani mai pea le Agaga Paia o le Atua e faailoa mai, o le 

fiafiaga sili lava   Ina ia tatou savavali o na ala.  Ina ia maua pea lo 

tatou faatuatua i le Atua ma lana upu moni. 

 

Oketopa 19 – 25 

Tusi Faitau:  Galuega 8:14 – 24 

Manatu Autu: E le faatauina le Agaga Paia  

 (The Holy Spirit is not for sale) 

 

Faafetai 

Ona o lona tuuavanoa mai pea, e ui ina tatou taumamao ma ia, ae o loo 

ia faapalepale mai pea i lo tatou faatauvaa. Ona o le galuega faifai pea 

a le Agaga Paia, ua fai ma o tatou fesoasoani silisili i taimi ma aso uma 

o le olaga. 

 

Faatoesega 

Ona ua tatou faalagolago i lo tatou iloa, ua avea ma ala ua tetee atu ai 

i le musumusuga a le Agaga Paia i o tatou loto.  Ona ua tatou le 

mulimuli i le faasinoga a le Agaga Paia, ona ua pupū loto i ‘oa o le 

lalolagi. 

 

Manaoga 

Ina ia o tatou lagona faatasi i le faatuatua, le taua ma le malosi o le 

mana o le Agaga Paia, na te fesoasoani mai i lo tatou vaivai.  Ina ia 

faamalamalama mai pea e le Atua i ona tagata, e le faatauina lona 

Agaga Paia. 

 

Oketopa 26 –Novema 01 

Tusi Faitau:  Mareko 10:17-24 

Manatu Autu: O le ola agalelei atu 

  (A generous life) 

 

Faafetai 

Ona o le tele o faamanuiaga ua ia sasa’a mai i totonu o tatou aiga, o 

nuu, le faigamalo ma le Ekalesia.  Ona o le soifua o Keriso, ua fai ma 

faataitaiga sili o le ola na agalelei atu, e ala i le faaolataga na saunia 

mo le lalolagi atoa. 

 

Faatoesega 

Ona o loo taofi mamau o tatou lima i manuia ua tatou maua, a ua leai 

se lagona o le faasoa ma agalelei atu i nisi. Ona ua tatou fiafia e 

talisapaia manuia mai le Alii, ae ua le iloa ona toe avatu mo ia le viiga 

mai le loto faafetai. . 

Manaoga 

Ina ia tatou lagona faatasi le taua o le ola avatu, ia fai ma amio o aso 

uma.  Ina ia tumau pea i o tatou loto le faamuamua o le Atua i mea 

uma tatou te faia. Ia ia i tatou uma lona agalelei i aso uma e le aunoa. 

 

Novema 02 – 08, 2025 

Tusi Faitau:   Levitiko 1: 1 – 7     

Manatu Autu:  Faia taulaga e tusa ma le finagalo o le Atua. 

   (Offer sacrifices according to God’s will) 

 

Faafetai 

Faafetai i le soifua faitaulaga o le Ekalesia, o lo’o faavae i le faatuatua 

i le Atua.  Faafetai ua avea aoaoga a le Tusi Paia, ma faasinoala o le 

soifua ma le ola faitaulaga.  Faafetai i le taulaga silisili na saunia e Iesu 

Keriso i lona soifua atoa ona o le faamaoni o lona alofa.  

 

Faatoesega 

Ia tatou faatoese ona ua faoa le viiga o le Atua i taulaga ua tatou faia. 

Ona ua faatumutumu lima ona faatinoina a tatou faigataulaga, ona o lo 

tatou ola manumanu. Ona ua galo le alafua silisili na faia e le Atua i 

lona alo pele e toatasi; ua faailoa mai ai lona finagalo.  

 

Manaoga 

Ia taitai’ina pea le soifua faitaulaga o le Ekalesia i ala ua finagalo ai le 

Atua.  Ia totō ifo pea le afi o le Agaga Paia e faapaiaina ai so’o se 

taulaga ua saunia ma le loto fiafia.   Ia aumaia lona filemu e tapenaina 

ai loto o le Ekalesia, e foa’i e tusa ma lona finagalo.  

 

Novema 09 – 15, 2025 

Tusi Faitau:  Mareko 8: 34 – 38    

Manatu Autu: “Faaaoga po’o le ma’umau?” 

  (Use or lose it?) 

Faafetai 

Ia tatou faafetai i le Atua ona o le faaaogaina o i tatou ma ana meaalofa, 

e atia’e ai Lana Ekalesia. Ona o le aoao mai o le soifua o tuaā na mua 

i malae i le talalelei, ua fai lea ma alafua i le ola galulue.   Faafetai e 

le 'i faafitia e Iesu ona puapuaga ma le oti, ona o lea ua tatou sapi ai i 

le faaolataga i lona toetu. 

 

Faatoesega 

Faamagalo i tatou ona o le ola faapalapala ma le solomuli gofie. Ia 

faatoese i le Atua, ona ua tatou mumusu e tigaina mo lana galuega. Ia 

faatoese i le Atua, aua ua tatou fiafia e ola faasamasamanoa e aunoa 

ma ni galuega.  

 

Manaoga 

Ia tatou talosia le galuega molimau a le Ekalesia, ia fua mai i le soifua 

faatuatua o ona tagata lotu. Ia fesoasoani mai le Agaga ile faaaogaina 

o lo tatou faatauvaa, ia aoga ai le malosi mo ana feau.   Ia faamalosia 

le soifua faaleagaga o le Ekalesia, e faaaogaina ai mo le galuega 

faaso’o.  

 

Novema 16 – 22, 2025 

Tusi Faitau:  Mataio 19: 16 – 22    

Manatu Autu: O le fesili sa'o ua faaleoina. 

   (The right question has been asked.) 

 

Faafetai 

Ona Lana foa’i alofa i tamaoaiga ua tatou maua. Faafetai ona o le 

agaga fefaasoaa’i o lo’o maua i le mafutaga a lana fanau faatuatua. 

Faafetai i aoaoga a le Tusi Paia, ua tatou iloa ai le alofa e tatau ona 

faasoa atu.  Faafetai ua faatamaoaigaina i tatou e Keriso, i le ola fou 

ua ia aumaia. 

Faatoesega 

Ona ua tatou faamuamua i tatou lava, a ua galo ai ona tatou alolofa atu 

i isi. Ona o lo tatou fesiligia pea le lava ma totoe o le alofa o le Atua. 

Faamagalo i tatou, ona o le faataua o tupe nai lō le ola.   

 

Manaoga 

Ia faamanatu mai pea i le Galuega lilo a lona Agaga, e sili le alofa nai 

lō le taulaga.   Ia talosia pea le galuega faasoa a le Ekalesia, ia mafai 

ona tali atu i manaoga o ē moomia le fesoasoani. Ia faatupuina le alofa 

faale-Atua, tatou te le taofimauina ai ni ‘oa ma ni tamaoaiga ua tatou 

maua.  

 

Novema 23 – 29, 2025 

Tusi Faitau:  Roma 14: 5 – 9  

Manatu Autu: Tatou te ola ma oti mo le Alii. 

   (We live and die for God) 

Faafetai 

Ia tatou faafetai i le ola ua foa’iina mai e le Atua i aso uma. Ona o 

agavaa ma tofiga ua faaaogaina ai i tatou e le Atua. Ia saga viia le Atua 

ona o le soifua atoatoa o Keriso, na sasa’a mai ina ia ola ai i tatou o 

tagata agasala.  

 

Faatoesega 

Ia faatoese ona o le lē atoatoa ona ofoina atu lo tatou ola mo le Atua.   

Faamagalo i tatou ona ua augofie e ola faasamasamanoa, a ua fefefe e 

tigaina mo le Alii ma ana feau. Ia faatoese ona ua lē faaaogaina tatau 

lo tatou malosi. 

 

Manaoga 

Ia fesoasoani mai le Agaga o le Alii, na te faailoa le taua o tatou tofiga 

ua galulue ai.   Ia faamalosia le ola galulue o lana Ekalesia, ina ia tupu 

le faatuatua ma fua mai i galuega lelei.  Ia galue mai lona Agaga e 

faalototele i tatou, aua ne’i faasaogalemuina le ola aua e ma’umau ai.  

Novema 30 – Tesema 06, 2025 

Tusi Faitau:  Efeso 4: 7 – 13   

Manatu Autu: Faagalo le tuana’i, momo’e punoua’i mo le 

lumana’i 

 (Forget the past, press towards the future) 

 

Faafetai 

Ona o le sao taua o nai tuaā o ananafi, ua taotoga lelei ai le asō, e avea 

ma tapasa o le soifua galulue mo a taeao. Faafetai ona ua lē avea 

faafitauli masani o le olaga, e vaoia ai le soifua auauna o lana Ekalesia.   

Ia saga viia le Atua ua na aumaia le malosi, e faaauau ai a tatou feau 

mo le lumana’i.  

 

Faatoesega 

Ia tatou faatoese ona o loo tatou olaina pea o tatou faaletonu o le 

tuana’i, e faatino ai a tatou feau. Ia faamagalo i tatou, ona o auaunaga 

sa lē atoatoa ona faatinoina i aso ua mavae. Ona o lo tatou le galulue 

punoua’i mo le lumana’i manuia o Lana Ekalesia.   

 

Manaoga  

Ia talosia le soifua faitaulaga o le Ekalesia, ia atagia ai lona faatuatua 

i le Atua.  Ia lē solomuli le ola galulue i tagata lotu, ona o faafitauli tau 

tamaoaiga, o aafiaga o le tau ma suiga fou ua o’o mai.  Ia tauto’aluaina 

i tatou e lona mana, e alualu ai pea i luma le ekalesia.   

 

Tesema 7-13  

Tusi Faitau.      1 Samuelu 1:24-28 

Manatu Autu.  ‘O filifiliga e tonu e manuia ai fanau’ 

                             (Best decisions benefits children) 

   

Faafetai 

Ona o ana meaalofa e ala i fanau ua foaiina i aiga taitasi. Ona o le 

galuega faamaite a le Agaga, ua musuia ai fanau i faiga filifiliga lelei 

e manuia ai. Ona o Lana Tusi Paia ua fai ma taiala o filifiliga pito sili 

ona lelei mo le manuia o lana Ekalesia  

 

Faatoesega 

Ona o le lē faamaoni i le tausiga o Lana oloa taua ina ua faamuamua 

nisi mea o le lalolagi.  Ona ua avea le maoae o le iloa o fanau, ua latou 

faatuatuana'i ai le fiafia e o i lotu. Ona o le faatamala o le aoa’i a matua, 

ua fai ai nisi fanau ma sasa i totonu o aiga nuu ma ekalesia.  

 

 

Manaoga  

Ia tatou tatalo mo fanau o loo sauaina pea le ola i totonu o aiga. Tatou 

tatalo mo fanau ua afaina le ola ona o mailei a le tiapolo. Ia fusia e le 

filemu o le Atua mafutaga a matua ma fanau. 

 

Tesema 14-20 

Tusi Faitau:        Kolose 3:18-25 

Manatu Autu      ‘O le tagata onosai ma ola finau e tauia’ 

(He/She who is patient and persevere is 

rewarded) 

 

Faafetai 

Ona o le Agaga na fesoasoani i le finauga a fanau i lenei tausaga faa 

le-aoaoga. Ona o lona faatasi mai na maua ai le lototele e finau mo 

galuega lelei i lenei tausaga.  

 

Faatoesega  

Ona ua leai se ola onosai ma finau mo mea lelei. Ona o lo tatou ola 

paie ma le faapalapala i le galueaina o manuia e tele o le Atua o loo 

foaiina mai. Ona o le ola faafoliga i le faatinoina o tofiga ua valaauina 

ai tatou. 

 

Manaoga  

Ia faamalosi mai pea lona Agaga e maua ai le loto onosai ma le ola 

finau mo manuia o aiga nuu ma ekalesia. Ia taumamao ma i tatou le 

ola faatusatusa i isi uso a tagata, ne'i tupu ai le loto mataùa ma le loto 

leaga. 

 

Tesema 21-27 

Tusi Faitau:     Mataio 1:18-23 

Manatu Autu.    ‘Emanuelu, ua ia te i tatou le Atua  

                            (Emmanuel, God is with us) 

Faafetai                             

Ona o lona manatu mai e ala i lona alofa tunoa i le tama ua fanau mai, 

o le faailoga o lona auai mai ia i tatou. Ona o Lana faatautaiga o le 

malaga umi o lenei tausaga a mavae atu i le mana o lona Agaga.  

 

Faatoesega  

Ona o le tele o tatou faaletonu i lenei tausaga a o loo faapalepale pea 

lona alofa i tagata uma. Ona o lo tatou le faatauaina o le meaalofa sili 

ua foaiina mai, o le Atua lea ua liutino tagata. Ona ua tele ina galo ia i 

tatou, o loo iai pea le Atua ma i tatou i aso uma. 

 

Manaoga  

Tatalo ia maua pea e Samoa ma le lalolagi atoa le filemu o le Atua i 

lenei vaitau o le soifua mai o le Alii Faaola. Tatalo mo i latou uma ua 

latou le maua le olioli ma le fiafia ona o puapuaga ua ogotia ai le ola i 

mea o tutupu i le lalolagi. Ia faamanuia le Atua ia Samoa i lenei 

Kerisimasi. 

 

Tesema 28 – 03 Ianuari 2026 

Tusi Faitau.     Teuteronome 31: 3-8 

Manatu Autu   ‘Ia malolosi i le Alii’ 

                           (Be strong in the Lord) 

Faafetai 

Ia faafetaia le alofa o le Alii, o ia lava sa o tatou malolosi ai i le savaliga 

umi o lenei tausaga. Ona o taleni eseese ma agavaa ua ia i tatou ua 

taoto ai lagatonu feau o lenei tausaga. Ona na te le i tuuaunoaina o lo 

tatou ola e fano, ae sa ia foai mai pea le malosi. 

 

Faatoesega  

Ona o lo tatou le manatua o ia i le tele o taimi o la tatou folauga. Ona 

ua tatou faalagolago i lo tatou lava malosi ma le atamai, ae 

faatuatuana’i le Atua e ana ia meaalofa. Ona o lo tatou ola fia malolosi 

i le va ma isi tagata. 

 

Manaoga  

Tatou tatalo ma talosia pea lo tatou aga’i atu i le faaiuga o lenei 

tausaga, ia tumau le alofa o le Atua mo tatou uma. Ia tumau pe le 

faatuatua ma le faamoemoe i le Atua, o ia tatou te malolosi ai i luitau 

o le 2026 o loo faatali mai. Ia manuia tele le 2026 i le alofa o le Atua. 

 

 

 

 

 

 

 

 


